
Wie het al hierdie jaar verjaar?
Wie moet nog hierdie jaar verjaar?

Verjaarsdae is van ons grootste vierings! As kind is jou eie verjaarsdag jou hoogtepunt. Soos jy ouer word, word jou eie verjaarsdag al minder belangrik tot jy op ’n stadium “ophou” verjaar... Dan is jou hoogtepunte ander mense se verjaarsdae – vriende, familie, eggenote, kinders, kleinkinders. Maar verjaarsdae is groot vierings! Ons het selfs ’n fees geskep vir Jesus se verjaarsdag – Kersfees!

Hoekom is dit so? Hoekom is verjaarsdae sulke groot vierings? Wat maak verjaarsdae anders as ander hoogtepunte is jou lewe?

Hier is my teorie:
Meeste hoogtepunte in ons lewe vier iets wat ons bereik het, iets wat ons gedoen het, iets wat ons klaargemaak het, iets wat ons reggekry het.
Verjaarsdae nie, verjaarsdae is anders, verjaarsdae vier nie wat ek bereik het of gedoen het nie, maar eenvoudig net WIE EK IS! 

Ek bedoel, die enigste mense wat iets gedoen het vir my geboorte was my ouers – en ek wil nie daaraan dink nie! Nou vier ek net elke jaar WIE EK IS. Ek het geen aandeel aan my geboorte gehad nie – ek is net bly ek bestaan. En my ouers is bly ek bestaan. Daarom gee hulle vir my geskenke al het hulle my gemaak. Eintlik behoort ek vir hulle geskenke te gee op my verjaarsdag! Ek bedoel, dink daaroor: Jou ouers maak jou en dan is hulle so bly dat hulle jou gemaak het dat hulle nog vir jou geskenke ook gee....

Ons het verlede jaar as gemeente gefokus op die geloofsgewoonte van VIERING. Vandag sluit ons dit so bietjie af voor ons volgende week begin met ons nuwe fokus – LUISTE NA EN PRAAT MET GOD. As afsluiting en oorgang wil ons vandag ’n laaste keer fokus op VIERING – en dalk op die wonderlikste ding om te vier van alles, WIE EK IS!

Ongelukkig het ons as kerk dit vir lank nie verstaan nie. Ons fokus was op wat ek DOEN, wat ek BEREIK, hoe ek PRESTEER. En daarom het ons klem geplaas op:
· die Tien Gebooie – DOEN jy dit 
· en op sonde – DOEN jy dit nie
· en op skuldig voel – jy is tot niks goed in staat nie
· en op wat is reg en wat is verkeerd.

Dan was ons trots op wanneer ons reg leef en skaam oor wanneer ons verkeerd leef. Ons kon kerk en geloof nooit geniet nie, want ons het nooit goed genoeg presteer nie. Ons was soos daardie kind wat elke jaar aan die skool se atletiek deelneem, maar nooit in die finaal kom nie – eenvoudig nie goed genoeg nie. Ons weet ons moet, maar ons kan nie... Die atletiekmeneer gaan my nooit kies nie...

Maar, en hier is die goeie nuus, GOD IS NIE JOU ATLETIEKMENEER NIE
GOD IS JOU PA!!!

En vir jou Pa maak dit nie saak dat jy nie in die finaal is nie!
Hy kies jou – omdat jy sy kind is!
Hy kies jou – vir WIE JY IS!
Hy kies – omdat Hy jou gemaak het!
Hy is bly oor jou verjaarsdag – want Hy is lief vir jou!
Hy het jou gemaak en is so bly daaroor dat Hy nog vir jou geskenke gee ook!

Hoor hier:
Johannes 1:11-13 (NLV)
Hy [JESUS] het na sy eiendom toe gekom, en tog het sy eie mense Hom nie aanvaar nie. Aan almal wat Hom egter aanvaar het, dié wat in sy Naam glo, het Hy die reg gegee om kinders van God te word. Hulle is nie deur ’n natuurlike proses gebore nie, en ook nie na aanleiding van die wilsbesluit van ’n man nie. Hulle is uit God gebore.

1 Johannes 3:1 (NLV):
Kyk net hoe ’n groot liefde die Vader aan ons betoon het. Dit is dat Hý ons sy kinders noem, en ons is dit beslis ook.

Galasiërs 4:7 (NLV):
“Jy is dus nie meer slaaf nie, maar kind.  En as sy kind het God jou sy erfgenaam gemaak!”

Romeine 8:15-16 (Die Boodskap):
Onthou: God het sy Heilige Gees gegee aan julle wat in Hom glo. Dit is Hy wat julle kinders van God gemaak het. Verder is dit ook Hy wat nou ’n diep verlange na God in julle binneste wakker maak. Die Gees roep voortdurend in julle binneste uit: “Vader, liefdevolle Vader!” Hy sorg dat daar ’n onbreekbare band tussen God en julle is.

Jy is uit God gebore.
God noem jou: My kind.
Jy gaan die ewige lewe erf.
Niemand kan jou band met jou Pa breek nie.

WIE IS EK?
EK is uit God gebore.
God noem my: My kind.
Ek gaan die ewige lewe erf.
Niemand kan my band met my Pa breek nie.

Dis WIE JY IS! Dis wat Nagmaal vier! Nagmaal is ’n verjaarsdagfees. Nagmaal is die familie wat bymekaar kom om partytjie te hou – vir wie ons IS. Nagmaal is om partytjie te hou saam met ons Pa wat ons gemaak het. Nagmaal is om my geestelike verjaarsdag te vier – en my Pa se geskenke te kom geniet!

Kom vier saam!

Amen.

